
 

 

1 
 

08.10.2026  UKA2026/239

Naleraq Kuno Fencker

 

Namminersorlutik Oqartussaniit umiartorneq pillugu inatsisip allanngortinneqarnissaanut 
inatsisit assigiinngitsut Kalaallit Nunaannut atuutilersinneqarnissaat pillugu peqqussutip 
akuerineqarnissaa pillugu Inatsisartut aalajangiiffigisassaattut siunnersuut 
 
(Ineqarnermut, Attaveqaasersuutinut, Isorliunerusunut Upalungaarsimanermullu 
Naalakkersuisoq) 
 

Siullermeerneqarnera 

Siullermik Naleqqamiit Naalakkersuisut Kunngip peqqussutaanik, umiartorneq pillugu 
inatsisit atuutilernissaanut saqqummiinerannut qujarusuppugut. 

Naleqqamiit siunnersuutip siunertaa tunngaviatigut tapersersorparput, tassami angallat 
kivippat, umiiarpalluunnit akisussaaqataanissaq pissusissamisoormat. 

Tassami akuersaarneqarsinnaanngilaq, ilaatigut piginnittut umiarsuit qanganitsersimasut, 
kangerlunni, imartatsinni qimaannarlugit kivisittarsimappatigit. Kiammi akisussaaffigissavaa? 
Kommunit? Namminersorlutik Oqartussat? - taakkualu akiliisuuppata, innuttaasut 
akileraarutaanniit akileneqartutut nalilerneqarsinnaavoq.  

Umiarsuaq imaluunniit angallat ajutoorpat, kivippat imaluunniit umiiarsimalluni 
qimanneqarpat, peerneqarnissaanut aningaasartuutit akileraartartunut 
tunniunneqartassanngillat. Taamaattumik pissusissamisoorsoraarput angallatip piginnittua 
akisussaassasoq aammalu sillimmasiinikkut imaluunniit allatigut aningaasaqarnikkut 
qulakkeerinnissimassasoq. 

Siunnersuut naapertorlugu angallatit 20 bruttotonnage imaluunniit sinnerlugu angissusillit 
sillimmasersimasussaapput, angallatillu 300 bruttotonnage imaluunniit sinnerlugit 
angissusillit aamma uppernarsaateqassapput, taakkualu soorunami akeqarput.   

Kisianni Naleqqamiit apeqqut pingaarutilik sammissavarput: 

Tamanna qanoq akeqassava? 

Naalakkersuisut allapput Namminersorlutik Oqartussat ukiut tamaasa umiiarnikunik 
peersinermut millionilikkaanik aningaasartuuteqartartut.  

Kisianni millionit qassit? Suliaqarsimanerit qassit? Vrag ataaseq agguaqatigiissillugu qanoq 
akeqartarpa? Aammalu aningaasat qanoq annertutigisut piginnittunit 
utertinneqarsinnaasimappat?  

Tamanna Inatsisartunut erseqqissumik saqqummiunneqanngilaq. 

Aamma pineqartut aningaasatigut qanoq kalluarneqassanersut naammattumik 
nassuiarneqanngilaq. Paasissutissani erserpoq Kalaallit Nunaanni angallatit 177-it 20 
bruttotonnage imaluunniit sinnerlugu angissusillit malittarisassanit kalluarneqarsinnaasut.  

Taamaattumik Naalakkersuisut paasissutissiissutigisariaqarpaat: 

Aalisariutinut mikinerusunut sillimmasiineq qanoq akeqassava? 
Angallatit qassit sillimmasereerpat? 
Angallatit qassit sillimmasiinermik nutaamik pisariaqartitsissappat? 
Aammalu angallatit pisoqaanerusut akit naammaginartut atorlugit 
sillimmaserneqarsinnaappat? 

Naleqqap ukiuni arlalinni anguniarsimavaa Kalaallit Nunaat nammineq bankimik, 
sillimmasiisarnermik pensioninillu aaqqissuussinernik nukittunerusunik ineriartortitsissasoq. 

Taamaattumik aamma apeqqutigisariaqarparput: 

Aningaasat taakku sumi kaaviaassappat, kikkunnut iluaqutaassappat? 

Sillimmasiineq pisariaqartillugu sillimmasiisariaqarpugut. Kisianni siunissami 
anguniartariaqarparput aningaasat, sillimmasiinermut akiliutit, aningaasaliissutit suliffissallu 
annertunerusumik Kalaallit Nunaanniiginnarnissaat. 

Naleqqamiit isumaqarpugut piginnittoq akisussaassasoq. Akileraartartut namminersorlutik 
angallatinut akisussaaffimmik tigusisussaanngillat. 

Kisianni Inatsisartuni aalajangiinnginnitsinni ilisimassavarput pisortat qanoq 
annertutigisumik sipaaruteqassanersut, aalisartut umiarsuaatileqatigiiffiillu qanoq 
annertutigisumik akiliissanersut. 

Taamaattumik Naleqqamiit siunnersuutip ataatsimiititaliami suliarineqarnissaa 
tapersersorpaa, aammalu naatsorsuutigaarput apeqqutit taakku aappassaaneerinninneq 
sioqqullugu erseqqissumik akineqassasut. 

Qujanaq. 


